
ئۆسا بێکمان(1) Åsa Beckman‌

ره‌نگه‌ که‌سێک نه‌بێت ‌ هه‌ستی به‌وه‌ نه‌کردبێت  که‌ رۆمانی سوێدیی  له‌گه‌ڵ  که‌مێک چوونه‌ ناو ‌ 2000ه‌کانه‌وه‌ زیاتر و زیاتر  خولیای‌  جڤاک بووه‌‌. پۆلێک نووسه‌ر بابه‌تی دارایی جهیانی، خێزانه‌ مۆدێرنه‌کان، به‌رخۆریی، کاری ره‌شی ناو ماڵ و جووداسازیی نه‌ژادیی وێناده‌که‌ن.  ئه‌و نووسه‌رانه‌ به‌ شێوازی گێڕانه‌وه‌کانیانه‌وه‌ راسته‌وخۆ  و رۆژنامه‌وانیی‌ بابه‌ته‌کانیان به‌رجه‌سته‌کردۆته‌وه‌ و بابه‌ته‌کانیشیان هه‌میشه‌ خشت له‌ به‌رنامه‌ی مشتومڕی سه‌ر مێزی دانووسندانه‌کانی تیڤیدا گونجاو بوونه‌.  به‌مجۆره‌ ئێمه‌  بووین به‌ خاوه‌ن په‌خشانێکی راشکاوی هاوسه‌رده‌م. لێ هه‌مان هه‌ستی هاوچه‌رخی له‌ شیعریشدا هه‌یه‌- شیعر ته‌نیا به‌ شێوه‌یه‌کی دیکه‌  به‌رجه‌سته‌ی ده‌کاته‌وه‌. ئێستا هیچ کۆشیعرێک "خه‌ڵاتی ئاگۆست"ی ئه‌مساڵی وه‌رنه‌گرت (خه‌ڵاتێکی ناسراوی ئه‌ده‌بی ساڵانه‌یه‌ی سوێدییه‌) ، لێ ئه‌وه‌ رێککه‌وت نه‌بوو که‌ سێ له‌و شه‌ش ناونیشانی ئه‌و کتێبانه‌ی که‌ بۆ ئه‌و خه‌ڵاته‌ ده‌ستنیشان کرابوون، کۆشیعر بوون. شیعر له‌ ماوه‌ی ئه‌مساڵدا، هه‌رچه‌ند که‌ ناشفرۆشرێت، به‌هێز بوو.  یان ره‌نگه‌: هه‌ر له‌به‌ر ئه‌مه‌شه‌؟ شیعر بۆ ئه‌وه‌ی به‌ سه‌ربه‌خۆیی به‌ شێوه‌یه‌کی هێور و جوان بفراژێت، خۆی له‌ هه‌موو بازنه‌ بازرگانیی و مێدیاییه‌کانه‌وه‌ به‌ دوور ده‌گرێت.‌ شیعر تاکوو ئه‌وه‌ی ده‌یخوازێت به‌ گۆی بێنێت، ده‌توانێت که‌مێک لێره‌، که‌مێک له‌وێ تاقیبکاته‌وه‌، ‌گریمانه‌ی ئه‌و شێوازه‌ ده‌کا که‌ پێویسته. مرۆ که‌ کۆشیعرێک له‌سه‌ر ره‌فه‌ی کتێبفرۆشێک هه‌ڵده‌بژێرێت ‌ چانس زۆره‌ که  ئه‌و کۆشیعره‌ هه‌ڵگری نێوه‌ڕۆکێک بێت که‌ له‌ یه‌که‌م چاوخشاندندا به‌ په‌خشانێکی لێکپچڕاو یان دراماتیکێکی ته‌قیوو بچێت.   مخابن هاوکات  کێشه‌ی ئه‌و ته‌رزه‌ شیعره‌‌ ئه‌وه‌یه‌ که‌  بۆ خوێنه‌ره‌ نه‌ریتییه‌کانی شیعر  سه‌خته‌  تێیبگه‌ن. دوای  پێشکه‌شکردنی بابه‌تێک له‌سه‌ر شیعری هاوچه‌رخدا ژنێکی پیر  بۆ لام هات و لاپه‌ڕه‌کانی یه‌کێک له‌ کۆشیعره‌کانی میکایل راتما (Lars Mikael Raattamaa) هه‌ڵدایه‌وه.  ئه‌و ژنه‌ دوای هه‌ڵدانه‌وه‌ی چه‌ند لاپه‌ڕه‌یه‌ک ‌ سه‌ری به‌رزکرده‌وه‌ و گوتی: "ئاخر بۆ؟؟؟" له‌ بیرکردنی نیگای ئه‌و ژنه‌ ئاسان نییه‌. به‌ڕاستی خه‌مبار دیاربوو.

 (به‌رگی یه‌کێک له‌ کۆشیعره‌کانی میکایل راتما)
ناکرێ ئه‌و راتمایه‌ به‌ ته‌ک شیعری ساڵی 2008 تێبپڕێت. ئه‌و شاعیره‌ له‌ شیعری سوێدییدا چه‌شنه‌ گۆڕانکارییه‌کی سه‌رسه‌ختی پیاده‌کرد، به‌ڵێ گۆڕانکاریی له‌ زمانی سوێدییدا هێنایه‌ ئاراوه‌.  ئه‌و به‌ ده‌گمه‌ن گومڕاکاریی ده‌کا، به‌ ده‌گمه‌ن براوه‌یه‌، لێ بێشیمانه‌ لامله‌. من هه‌ندێک جار ئه‌وها ئه‌وم  دێته‌ به‌رچاو  که‌ له‌و کاته‌ی که‌ ئێمه‌ ده‌خه‌وین ئه‌و  وه‌ک بێئومێدێک به‌ قوڕسی به‌و ده‌وروبه‌ره‌دا ده‌ڕوا و شه‌قامه‌کان  به‌ کراوه‌یی ده‌هێڵێته‌وه‌. میکایل راتما به‌ گه‌شه‌ی به‌رهه‌ڵدراوی شاره‌ مۆدێرنه‌کان، یان به‌ "sprawlar"  گیرۆده‌یه‌ که‌ چه‌مکێکه‌ له‌ بواری ته‌لارسازیی و نه‌خشه‌دانانی شاردا به‌کار ده‌هێنرێت. به‌ چۆنییه‌تی گه‌شه‌ی قه‌راغ شاره‌وه‌ گیرۆده‌یه‌ که‌ چۆن وزه‌ و ده‌سه‌ڵات له‌ سێنترۆمی شاره‌کاندا راده‌کێشێت. ئه‌و سه‌رنجکێشییه‌ی میکایل راتما‌ بۆ شاره‌کان و مۆدێرنیی، ژیانی شارنشینی، له‌گه‌ڵ چه‌ندین شاعیردا نزیکایه‌تی هه‌یه‌. له‌ شاره‌کاندا-به‌هه‌مه‌ حاڵ به‌ر له‌ ئێستا!-  ژینگه‌ی ئابوورییه‌ باڵاده‌سته‌کان  هاوچه‌رخی لێکده‌ترازێنن. راتما ده‌نگ به‌ قه‌راغ شار ده‌به‌خشێت. به‌ڵام بۆ ئه‌و گرنگه‌ که‌ شیعره‌کانی سۆبژه‌ (خود)ێکی سه‌قامگیریان نه‌بێت، ئه‌و خوده‌ به‌ فره‌ ده‌نگێکه‌وه‌ بپه‌یڤێت که‌ له‌وێدا هیچێک له‌و ده‌نگانه‌ به‌های له‌ویتر زیاتر نه‌بێت.  وێڕای ئه‌مه‌ش له‌ رووی قۆناغه‌وه‌ به‌ خۆی که‌وتۆته‌ ناو ته‌ڵه‌ و قه‌راغ شار؛ هێزه‌کان، پاڵه‌وانه‌کان، کۆلێکتیڤ (ژیانی به‌ کۆمه‌ڵی) به‌ رۆمانتیکی کردووه‌. راستییه‌که‌ی ئه‌وه‌ ته‌نیا شێوازێکی نوێیه‌ له‌ سازاندنی ناسنامه‌دا.
راتما له‌گه‌ڵ کۆشیعری: "mallamerik, mallammer, malameri, mallame, amerik, mallameka, merikka,"دا که‌ له‌ پاییزی 2008دا چاپکراوه‌ کۆتایی به‌مه‌ ده‌هێنێت.  ئه‌و  له‌و کۆشیعره‌دا به‌ دیمۆکراسیکردنێکی مسۆگه‌ر پێڕۆ ده‌کات. کتێبه‌که‌ی به‌سه‌ر دوو به‌شی سه‌ره‌کییدا دابه‌شکراوه‌ له‌وێدا به‌شی یه‌که‌م کاراترین به‌شه‌. ئه‌و به‌شه‌ بریتییه‌ له‌ نیوه‌ دێری تاک، دێری به‌رسڤدانه‌وه‌ و بانگه‌شه‌کان، که‌ له‌ 110 لاپه‌ڕه‌دا پێکدێت. ده‌قه‌کان له‌ ژێر ناونیشانه‌کاندا بونیاتنراون وه‌لێ مرۆ له‌و  داڕشتنانه‌دا سوودێکی ئه‌وتۆ وه‌رناگرێت. رسته‌کان هێنده‌ له‌ یه‌کتر جیاوازن، سه‌ربوورده‌کان وه‌ها له‌یه‌کتر ناکۆکن، که‌  ده‌توانین بێژین ناکرێ ئه‌و دێڕانه‌  به‌ هه‌ڤڕا له‌ بۆته‌ی فۆرمێکدا بخوێنینه‌وه‌. له‌ ژێر ناونیشانی شیعری "Kartanskan" دا ئه‌وها ده‌بێژێ: 
"که‌ڤری مه‌له‌وانی سه‌کۆی سه‌رئاو‌، شتێک بوو که‌ نه‌بوو  نۆبه‌یه‌ک له‌ نهۆمه‌که‌ی تر، گه‌راجی پایسکل له‌وبه‌ری  حه‌وشه‌که‌ ده‌بوو تێبگات ئه‌وه‌ کێیه‌ که هه‌موو شه‌وانی هه‌ینیی  بۆ لای ئه‌و‌ به‌ره‌و ماڵ دێته‌وه‌، مارشاڵ له‌ ماتماتیکدا باشترینیانه‌ له‌ پۆله‌که‌یدا،  به‌رای من په‌شۆکاوی وشه‌یه‌کی پێویست نییه‌، راستییه‌که‌ی من هه‌رگیز تێنه‌گه‌یشتم په‌شۆکاوی چی ده‌گه‌یه‌نێت"

مرۆ هه‌رچه‌ند ئه‌و کۆپله‌ شیعره‌ هه‌ڵگێڕ و وه‌رگێڕ بکا  وێناکردنێکی لێ ده‌رناچێت، هیچ که‌سێک، لێ بگره‌ هیچ گرووپێکیش نییه‌. بیرۆکه‌ له‌مه‌ڕ که‌سێک، ناسنامه‌یه‌ک، که‌ ناچار بووه‌ له‌ قه‌راغی باشووری شار (مه‌به‌ستی به‌شی باشووری ستۆکهۆلمه‌. و. کوردیی)، ورد و خاش ده‌بێت.  هیچ شتێکی هاوبه‌ش نییه‌. ده‌کرێ نزیکبینی بێت که‌ سه‌یری ناونیشانی خانوو و ژماره‌ی پۆسته‌کان بکرێت. لێ میکایل راتما و هۆزانڤانه‌کانی تر ناسکوێژییه‌کی نائاسایی به‌هێزیان ‌ هه‌یه‌ چونکه‌ ئێمه‌ له‌ جڤاکێکی به‌ سه‌رمایه‌دارییکراودا ده‌ژین، که‌ له‌وێدا له‌وه‌ سه‌ختره‌ ئه‌وه‌ ببینی که‌ چۆن ئابووری، سیاسه‌ت و پلانسازیی شار لێکگرێدراون.

 هیچ دڵنیاییه‌کت نییه‌ که‌ تۆ  مرۆڤێکی به‌های مرۆڤایه‌تیت مه‌یسه‌ر کرابێت. تۆ به‌ گوێره‌ی  ئه‌وه‌ی که‌ چتۆ توانایه‌کت بۆ به‌رخۆری (کۆنسمشۆن) هه‌یه‌ ئه‌وه‌ حاسڵده‌که‌یت.  بۆ ده‌ستکورته‌کان ‌ سه‌ختر ده‌بێت که‌ داوای  قوتابخانه‌ی باش، چاره‌سه‌رییه‌کی باشی بیمارخانه‌ و ژینگه‌یه‌کی باش بکه‌ن. کاتێک بیانیی و رێکخراوه‌کانی حه‌زکارانی هاوره‌گه‌ز (گای) به‌ر له‌ چه‌ند ساڵێک ویستیان مافه‌کانیان باشتر بێت سه‌رنجامه‌که‌ی ئه‌وه‌ بوو که‌ ئه‌وان جه‌ختیان له‌سه‌ر ئه‌وه‌ نه‌کرده‌وه‌ که‌‌ هاووڵاتین به‌ڵکوو راستییه‌که‌ی بۆ ئه‌وان گرنگتر بوو که‌ که‌ کڕیار (مه‌سره‌فکار) بن تا ئه‌وکاته‌ی کۆمه‌ڵگا فامی بکه‌ن.

  

 (ئه‌ننا هالباری)

له‌ کن خاتوو ئه‌ننا هالباریAnna Hallberg)  ) ی شاعیر وێنه‌ی هاوچه‌رخ  نزیکایه‌تی له‌گه‌ڵ میکایل راتمادا هه‌یه‌.  کۆشیعره‌ به‌هارییه‌که‌ی "Mil " به‌ هه‌مان شێوه‌ له‌ ژینگه‌ی قه‌راغ  شاردا چڕده‌بێته‌وه‌. شیعره‌کان به‌ وشه‌ی زه‌نگینی رسته‌کان ده‌فراژێن،‌ هه‌ر لاپه‌ڕه‌یه‌ک له‌ هه‌شت دێڕی خشتدا پێکهاتووه‌. دێڕه‌کان تژین له‌ وشه‌ی رۆژانه: ئوزۆن، لێگۆبیته‌ر، لیندکس، کاپال، دینسکو، دارفور، سودان، یۆران گریده‌ر (به‌شێک له‌و وشانه‌ی سه‌رێ ناوی ناسراوی چه‌ند دوکانی جلوبه‌رگ و پێڵاون و یۆران گریده‌ر شاعیر و رۆژنامه‌ڤانێکی سیاسی ناسراوه‌ له‌ سوێد. و. کوردیی). لێره‌دا کورته‌ رسته‌کان له‌ناو راپۆرتی ئاڵوگۆڕی ئاوهه‌وا، دانگوباسی تیڤی و حه‌شاماتی گۆڕه‌پانی قه‌راغ شار‌ ده‌پچڕێن.  به چه‌شنه‌  به‌کره‌ی شریتێک ده‌چن. هه‌ندێک جار ئه‌و به‌کره‌یه‌  ده‌چه‌قێ و ده‌بێته‌ یه‌ک یان دوو تیپ پێکه‌وه‌ ون ده‌بن، لێ هه‌ر زوو جارێکی تر دێڕه‌کان له‌ ته‌نیشته‌وه‌ ده‌خزێن. مرۆ له‌ شیعره‌کاندا به‌راستی کورته‌ دیمه‌نه‌کانی ژیانی رۆژانه‌ ده‌بینێت.  وه‌لێ  ئه‌ننا هالباری هه‌رگیز پێی وا نییه‌ که‌ ئه‌و به‌ هه‌مان شێوه‌ پێویستی به‌ تۆمارکردنی قه‌راغ شاره‌وه‌ هه‌بێت. هالباری له‌ دیدێکی ته‌واو به‌ڵگه‌نه‌ویست و شوێنی یارییه‌وه‌ ده‌نووسێت. هالباری  جمه ‌جمی هاوچه‌رخه‌ راگه‌یه‌نراوه‌کان به‌کارده‌هێنێت  که‌مێک زیاتر به‌ هه‌سته‌وه‌ مامه‌ڵه‌ له‌گه‌ڵ  رووداوه‌کانی رۆژانه‌ ده‌کات، هه‌ندێک جار وه‌ک به‌ زۆره‌کی له‌گه‌ڵ ئه‌و رووداوانه‌دا‌ ژیاوه‌، که‌ ده‌کرێ په‌یوه‌ندی به‌ ژیانی مۆدێرنی شاره‌وه‌ هه‌بێت، لێ هه‌روه‌ک به‌ خۆشییه‌وه‌ په‌یوه‌ندی به‌ توله‌ڕێگایه‌ کۆن و ئاساییه‌کانی یاده‌وه‌ریی و کاته‌شه‌وه‌ هه‌یه‌. دیاره‌ له‌وه‌ش زیاتر به‌شێوه‌یه‌کی سه‌رچڵانه‌: بۆچی ئه‌و ته‌رزه‌ شیعره‌ لێره‌دا خۆی نمایش ناکات؟  هه‌ر چۆنێک بێت زیاترین کۆشیعری چاوه‌ڕوان نه‌کراوی ئه‌مساڵ (2008) له‌ لایه‌ن یوهان یۆنسۆن (Johan Jönson) ه‌وه‌ نووسراوه‌. 800 لاپه‌ڕه‌ی "دوای خشته‌ی کار- Efter arbetsschema" ه‌که‌ی ئه‌و وه‌ک قونبه‌له‌یه‌که‌. لێره‌دا یادداشتی رۆژانه‌، پۆرته‌رێت، دیمانه‌ و کورته‌ به‌ر‌سڤه‌کان تێکه‌ڵاو ده‌بن که‌ وه‌ک شانۆی کورتیله‌ کورتیله‌ ده‌نوێنن.

 (یوهان یۆنسۆن)

ئێمه‌ به‌ دیمانه‌ی مرۆڤگه‌لێک ده‌گه‌ین که‌ به‌ مووچه‌یه‌کی که‌م له‌ کارگه‌ی پیشه‌سازیی و له‌ بواری نه‌خۆشخانه‌ی خزمه‌گوزاریی  کار ده‌که‌ن، به‌ جۆرێک مرۆ له‌وه‌ تێده‌گات که‌ خودی یوهان یۆنسۆن ئه‌و کارانه‌ ده‌کات یان کردوونی. ئه‌و شیعرێکی به‌ کۆمه‌ڵ (کۆلێکتیڤ) ی ده‌ئافرێنێت ئه‌و له‌وێدا، به‌ پێچه‌وانه‌ی هه‌م میاکیل راتما و هه‌میش ئه‌ننا هالباری، کێشه‌یه‌کی له‌گه‌ڵ ئه‌وه‌دا نییه‌ که‌ به‌ شێوه‌یه‌کی راشکاوانه‌ له‌ خۆیه‌وه‌ ده‌ستپێبکا، له‌ خۆی بدوێت. ئه‌و کتێبه‌ دڵڕه‌قترین کتێبه‌ که‌ من خوێندوومه‌ته‌وه‌. 

مرۆ به‌ ده‌م فرمێسکه‌‌ گڕگرتووه‌کانی ئه‌مدیوی پێڵوه‌کانییه‌‌وه‌ ده‌یخوێنێته‌وه‌. ئه‌و کۆشیعره‌ ئه‌زموونی رۆژانی کار له‌ناو جه‌سته‌ نه‌خۆشه‌کان، پیره‌کان و  ئه‌وانه‌ی تووشی نه‌خۆشی فه‌رامۆشین، ئه‌وانه‌ی که‌ باری ده‌روونیان نه‌خۆشه‌، که‌مئه‌ندامه‌کان وێنا ده‌کات. کۆی ئه‌و له‌شانه‌ که‌ ده‌بێت بشۆردرێن و تاو و توێ بکرێن. هه‌موو پیسایی، به‌ڵغه‌م، رشانه‌وه‌، خوێن و  میز فه‌حسکردن. دیوێک له‌ شیعره‌کان به‌مجۆره‌ ده‌نوێنێ که‌ له‌وێدا ده‌نگێک به‌رسڤی پرسیاره‌کان ده‌داته‌وه‌، که‌  خه‌تێک (ته‌قه‌ڵێک)  جێگه‌ی لێده‌رکردنه‌که‌ قه‌ره‌بۆ ده‌کاته‌وه‌، سه‌باره‌ت به‌وه‌ی  چی ده‌قه‌ومێ کاتێک مرۆڤێک گه‌ده‌ی کار ناکات:

"به‌ڵێ.  ئه‌وده‌م  که‌ گه‌ده‌ سسته‌که‌ی کاتێکی درێژتر بوو.  به‌مجۆره‌ من تێگه‌یشتم. ئه‌وده‌م مه‌زه‌نده‌که‌  ره‌شه‌. 

..........

ده‌نکه‌ دانه‌وێڵه‌یه‌ک ، تاریک، به‌ڵغه‌مێکی به‌ زه‌حمه‌ت لابردراو. که‌ سه‌خته‌ شۆردرێت و خاوێن بکرێته‌وه‌. من جارێک به‌وه‌ رشامه‌وه‌. ده‌بوو ده‌رمانی بده‌مێ. ئه‌و (راناوی مێ) له‌سه‌ر پێخه‌وه‌که‌ درێژ بوو، له‌سه‌ر ته‌خته‌ی نه‌خۆشخانه‌، له‌سه‌ر ئه‌وه‌ی که‌ چۆنییه‌تی لێدانی دڵی پێده‌ڵێن. له‌سه‌ر رۆخی ته‌خته‌که‌ رۆنیشتم و هه‌وڵمدا هه‌موو ده‌رمانه‌کانی پێبده‌م. هه‌روا له‌ هیکڕا رشانه‌وه‌که‌ هات. به‌ ده‌فه‌ی سینگم و سکم به‌ لایه‌کی رووخسارم، به‌سه‌ر لاگوێیه‌کمی داکرد. 

..........

خۆم شۆرد. هه‌موو جله‌کانم فڕێدا و  خۆم شۆرد.

..........

نه‌گریام. بیرم کرده‌وه‌ که‌ بۆ ئه‌مه‌ مووچه‌م  پێنه‌دراوه‌. پاشان نه‌متوانی بیربکه‌مه‌وه‌.  ئه‌وه‌ وه‌ک‌ سپی وابوو."

له‌ ده‌قه‌کاندا هه‌رگیز هیچ نه‌رمکردنه‌وه‌یه‌ک نییه‌. به‌ پێچه‌وانه‌وه‌ ویستێکی سه‌رسه‌خت  هانده‌ر ی وێناندنه‌کانه‌،  هه‌روه‌ک کتومت  شته‌کان به‌ بێباکیی و کۆنکرێتی  وه‌ک خۆیان باسکراون.  هه‌روا وێنه‌ی خودی شاعیریش  به‌ هه‌مان شێوه‌یه‌. یوهان یۆنسۆن ئه‌وه‌ وێنا ده‌کا که‌ چۆن جه‌سته‌ داده‌هێزرێت، چۆن ناڕه‌حه‌تی بۆ پاره‌ و هه‌ستی بێهێزیی ئه‌و داده‌ڕمێنێت. ئه‌و کتێبه‌‌ تژییه‌ له‌ رق و کینه‌، شه‌ڕه‌نگێزیی و گومانکردن.  مرۆ به‌ هه‌مان شێوه‌  وه‌ک خودی ئه‌و که‌یف خۆش ده‌بێت کاتێک ئه‌و کۆمه‌کییه‌ک له‌ ئه‌نجوومه‌نی یه‌کێتیی نووسه‌رانه‌وه‌ وه‌رده‌گرێت. ئه‌وه‌ کۆشیعرێکی کارتێکه‌رانه‌ی جڤاکییه‌. مرۆ که‌ دووباره‌ ئه‌و کۆشیعره‌ ده‌کاته‌وه‌ ئه‌ژنۆی ده‌شکێت. ئه‌و 800 لاپه‌ڕانه‌ پێویستن تاکوو کاریگه‌رییه‌که‌ی رابگه‌یه‌نێت. ئه‌و کتێبه‌ ئامێرێکی بێفۆرم‌، دژواره‌. مرۆ له‌و ئامێره‌دا هه‌لا هه‌لا ده‌بێت. ره‌نگه‌ ئه‌وه‌ شیعر بێت که‌  کتومت ده‌کارێ ئه‌وها بکات. رۆمانی هاوچه‌رخی سوێدیی خێرا و کارامه‌یه‌ له‌ راو کردنی ئه‌وه‌ی که‌ ئێمه به‌ راشکاوی‌ ده‌یبینین. لێ شیعر ده‌توانێ ئه‌وه‌ راو بکا که‌ ئێمه‌ نایبینین. یان ره‌نگه‌ شیعر ئه‌وه‌ی که‌ ئێمه‌ ده‌بینین تێیناگه‌ین، ئه‌وه‌ راو ده‌کا. شاعیره‌کان ده‌توانن ئازادانه‌تر بجوولێنه‌وه‌، ده‌توانن خه‌یاڵی بزۆک، دۆخه‌کان، شانۆ به‌رزه‌فت بکه‌ن. سه‌باره‌ت به‌ جڤاکێکی وه‌ک ئێمه‌وه‌ که‌ به‌ په‌له‌پروزێ، ده‌مارگرتن و سه‌رنجکێشانێکی نه‌بینراوه‌وه‌ کار ده‌که‌ین شیعر راشکاوانه‌ هه‌نگاوێک له‌ پیشه‌وه‌یه‌.

بۆ من هیچێک له‌ رۆمانه‌ سوێدییه‌کان وه‌ک ئه‌و سێ کۆشیعره‌ نه‌یانتوانیووه‌ ئه‌وها به‌هێز‌ ئه‌و جیهانه‌ی که‌ من تێیدا ده‌ژیم راو بکه‌ن، به‌رجه‌سته‌ بکه‌ن.  

***

ژێده‌ر:

ـ به‌شی "Kultur, Dagen Nyheter"، رۆژی شه‌ممه‌ی 29/11/2008

(1) خاتوو ئۆسا بێکمان (Åsa Beckman) له‌ 1961 دا له‌ دایکبووه‌. یه‌کێک‌ له‌ ره‌خنه‌گره‌ کاراکانی ئێستای سودییه‌ ‌ له‌ به‌شی"کولتوور"ی رۆژنامه‌ی "داگنس نیوهێته‌ر"دا. ئۆسا له‌ نێوان ساڵانی 1987-1990 سه‌رنووسه‌ری گۆڤاری ئه‌ده‌بی "BLM" بوو. 
ـ ئۆسا کتبێکی به‌ناوی "Jag själv ett hus av ljus – من خۆم خانوویه‌کم له‌ رووناکییدا" له‌ 2002 بڵاوکردۆته‌وه‌. له‌وێدا تایبه‌تمه‌ندییه‌کانی چه‌ندین ژنه‌ شاعیری  سوێدیی راڤه‌ ده‌کا، که‌ به‌شێکیان له‌ هه‌شتاکان و به‌شێکیشیان له‌ نه‌وه‌د و دوو هه‌زاره‌کاندا وه‌ک رێچکه‌هه‌ڵگری ئه‌وانه‌ی پێش خۆیان شوێنپێی تایبه‌تییان له‌ شیعری سوێدییدا هه‌یه‌.

سه‌رنجێکی کورت

راستییه‌که‌ی مه‌به‌ستی وه‌رگێڕانی ئه‌م ره‌خنه‌یه‌، هه‌رچه‌نده‌  رۆژنامه‌وانییه‌، بۆ  ئه‌وه ده‌نگۆیه‌ بێ سه‌ر و به‌رانه‌ ده‌گه‌ڕێته‌وه‌ که‌ ماوه‌یه‌که‌ له‌سه‌ر زار و نووسینی  کوردییدا له‌ ئارادایه‌. وه‌ک ده‌زانین، نووسه‌ری کوردیی  باس له‌وه‌ ده‌کا، که‌ گوایه‌ هه‌نووکه‌ شیعر له‌ رۆژئاوادا باوی نه‌ماوه‌ و رۆژ رۆژی رۆمانه‌. جێگه‌ی سه‌رنجه‌، نووسه‌ری کورد که‌ به‌ دوای ئه‌و قسانه‌وه‌ که‌وتووه‌ و ده‌که‌وێت، بێ ئه‌وه‌ی  ئاوڕێک له‌ دۆخی ئێستای مرۆڤ  و ناوکۆیی  زمان و  مێژوویی کوردیی و رۆژئاوا بداته‌وه‌ که‌ سه‌رمایه‌داریی  کردوویه‌تی به‌ مه‌کینه‌یه‌کی  بازاریی و به‌رخۆریی، بێ ئه‌وه‌ی  به‌ په‌رۆشییه‌ک له‌ زمانه‌وه‌ ده‌ست به‌ گه‌وهه‌ری خودی شیعره‌وه‌ بگرێت که‌ به‌ هۆی سرووشتی به‌رهه‌ڵستکارییه‌ ئێستێتیکیی و  نادیاربێژییه‌کانییه‌وه‌ به‌ جه‌ماوه‌ریی و بارزگانی ناکرێت و.. تاد. له‌وه‌ش خه‌مینتر، ئه‌مڕۆ کورد هه‌موو تشتێکی له‌ چه‌ندایه‌تی جه‌ماوه‌ر، مێگه‌لاندن و  کڕین و فرۆشتندا کورت کردۆته‌وه‌. هه‌روه‌ک به‌ها و چییه‌تی شیعر به‌رده‌وامییه‌ک بێت له‌ کاڵای بازاڕیی یان کلیپی هه‌ڵپه‌ڕکێ یان خێڵ ... ئه‌مڕۆ ئه‌و به‌ناو نووسه‌ر، شاعیر، بڵاڤۆکه‌وانه‌ بازاڕدۆست و کوشته‌ی جه‌ماوه‌رییانه‌ی کورد ناتوانن بیر له‌وه‌ بکه‌نه‌‌وه‌، که‌ کێشه‌ی که‌مبوونه‌وه‌ی خوێنه‌ری شیعر و لاته‌رکیبوونی خودی شیعر له‌ جیهان  و کوردستانیشدا، په‌یوه‌ندی به‌ خودی ئه‌و دۆخه‌ بازاڕێنراو، به‌ ره‌واجکردنه‌ی  دیارده‌ی ئه‌و  جۆره‌  گۆرانیی  و شیعره‌  مینا فیلمی هیندییه‌ی که‌ به‌ "کلیپ" و "مۆبایله‌ شیعر" ه‌وه‌ ناو ده‌بردرێت، هه‌یه‌. هه‌ره‌وه‌ک په‌یوه‌ندی به‌و دۆخه‌ کاڵاگه‌رایی و ته‌کنیکگه‌رایی، دیجتالییه‌وه‌ هه‌یه‌ که‌ ئه‌مڕۆ روحی کوردیان جڵه‌وکردووه‌. له‌و دۆخه‌ مێدیاییه‌ دێجیتالیی و کاڵاسالارییه‌دا مرۆڤ چیتر چێژی هه‌ست، توانای چڕبوونه‌وه‌  یان ئه‌و بیرکردنه‌وه‌ شێنه‌ییه‌ی له‌ ده‌ستداوه‌، بۆیه‌ ناتوانێت ده‌قێکی شیعریی بخوێنێته‌وه‌. دیاره‌ شیعریش پێویستی به‌ توانستی بیرکردنه‌وه‌ و ئاماده‌یی روحییه‌وه‌ هه‌یه‌. 

به‌ڵێ، دوای رمانی سه‌دام و بوونی کوردستان به‌ بازاڕی مه‌کینه‌ و کاڵا پووچه‌کانی سه‌رمایه‌دارییه‌وه‌ ئیتر هه‌رچی شاعیر و نووسه‌ری کورد هه‌یه‌، که‌ ئه‌وه‌ قه‌ده‌ری ئێمه‌ی کورده‌  که‌ زوو بۆ هه‌موو مۆده‌کان هه‌ڵده‌په‌ڕین، وه‌ک چۆن  ئه‌مڕۆ  به‌ سه‌رمه‌ستبوون به‌  مۆبایل و ئۆتۆمبێله‌وه‌ رۆژانه‌ ده‌یان کیژ،ژن و خه‌ڵک هه‌تک ده‌کرێن و ده‌مرن، ملی به‌ رۆماننووسینه‌وه‌ ناوه‌، که‌ که‌سیش نازانێت سه‌رچاوه‌ و بابه‌تی ئه‌و رۆمانانه‌ی ئه‌وانه‌ سه‌ر به‌ کام جڤاک و زمانن. خۆشی له‌وه‌یه‌، وه‌ک بیستم، "چاپخانه‌ی ئاراس" بایکۆتی له‌ شیعر چاپکردن کردووه‌! گوایه‌ ئه‌و  ته‌رزه‌ چاپخانه‌ مجگێز سیاسیی و بازاڕ دۆسته‌ و ئه‌و به‌ناو رۆماننووسانه‌ی ئه‌مڕۆ خه‌ریکن به‌  چاپکردنی "کتێبه‌ بازرگانی، سیاسیی و "رۆمان"ه‌کانیانه‌وه‌  نه‌ک هه‌ر کورد له‌ جیهاندا ئاماده‌ ده‌که‌ن، به‌ڵکوو کورد و زمانه‌که‌ی ده‌که‌ن به‌  شار، ژیاریی و بگره‌ ده‌وڵه‌تی کوردییش ده‌سازێنن!

به‌هه‌مه‌ حاڵ، ئه‌و ده‌قه‌ را و هه‌ڵوێستی یه‌کێک له‌ ره‌خنه‌گره‌ ئه‌ده‌بییه‌ کاراکانی ئه‌مڕۆی سوێدییه‌ له‌مه‌ڕ شیعر به‌ گشتیی و شیعری سوێدییش به‌ تایبه‌تی. له‌وه‌ش برازێین، گوایه‌ نه‌ریتی شیعر له زمانی کوردیی به‌هێزتره‌ تا له‌ زمانی سوێدییدا؟! ئه‌و له‌و وتاره‌دا، که‌  وه‌ک جۆره‌ هه‌ڵسانگاندنێک له‌ دۆخی شیعری سوێدیی له‌ ‌ ساڵی 2008دا نووسراوه‌،  وێڕای شێوازی رۆژنامه‌وانیی و ساده‌یییشی، به‌ وردبینییه‌ک له‌ ئاگایی شیعریی و ره‌خنه‌ییه‌وه‌، که‌ ئه‌رکی ره‌خنه‌گری کارامه‌ ده‌بێ ئه‌وها بێت، نه‌ک هه‌ر دۆخی شیعری ئێستای سوێدیی نماییشده‌کا، به‌ڵکوو ئه‌و تۆمه‌ت و هۆکردانه‌ش پووچه‌ڵ و رۆشنده‌کاته‌وه‌ که‌ باس له‌ بێبایه‌خبوونی شیعر ده‌که‌ن. له‌وه‌ش زیاتر، به‌های هه‌رمانی شیعر له‌  به‌رانبه‌ر رۆمانیش به‌رجه‌سته‌ ده‌کاته‌وه‌.  هاوکاتیش جارێکی تریش ئه‌و نووسینه‌  له‌سه‌ر شیعر ناچارمان ده‌کا ئاماژه‌ به‌وه‌ بکه‌ینه‌وه‌، که‌ شیعر خاکی بوونه‌که‌ی، روحی زمان، جڤاکه‌که‌ی  به‌رجه‌سته‌ده‌کاته‌وه‌، نه‌ک  وه‌ک به‌شێکی زۆر له‌و شته‌ هه‌لیت و په‌لیتانه‌ی ئه‌مڕۆ که‌ به‌ ناوی "شیعری مۆبایل"  ده‌نووسرێن که‌فڕیان به‌  ئه‌زموونی ژیانی  ئه‌مڕۆی کورد و خۆیانه‌وه‌ نییه‌ یان ئه‌و شاعیره‌ ئیدۆلانه‌ی که‌ کتومت ئاواز و وێنه‌ و کۆپله‌ی شاعیرانی فارس و عه‌ره‌بیان تاڵانکردووه‌. به‌ کورتی زۆرێک له‌ شیعری ئه‌مڕۆ ئه‌زموونی شاعیر و جڤاکی ئێمه‌ نین، به‌ڵکوو هی ئه‌وانیترن و وه‌رگیراون.  هه‌ڵبه‌ته‌ ئۆسا بێکمان، له‌ روانگه‌ی خۆیه‌وه‌، له‌گه‌ڵ وتاره‌که‌یدا به‌ چه‌ند کۆپله‌ی چڕ نۆ له‌ کۆشیعره‌ هیدڵییه‌کانی ئه‌مساڵی سوێدیی پێناسه‌ ده‌کا. لێ من به‌ پێویستم نه‌زانی ئه‌و پێناسانه‌ له‌سه‌ر ئه‌و نۆ کۆشیعره‌ وه‌ربگێڕم. ئومێده‌وارم  ئه‌م وتاره‌ له‌ناو  ئه‌و ژاوه‌ ژاوه‌ی که‌ له‌ کن  چاپخانه‌ پاره‌خواز و نووسه‌رانی ئه‌شقه‌ رۆمان  ناوبانگخواز  له‌مه‌ڕ هه‌رزانکردنی  شیعری کوردیی له‌ ئارادایه‌، گومانێکی چکۆڵه‌ دروستبکا، یان هه‌رنا بۆ ئه‌وانه‌ی که‌ هیشتا له‌ به‌های شیعر تێده‌گه‌ن، هانا به‌خش بێت.
هه‌ندرێن

2008.12.12
